
Azərbaycanın tərəqqisinə, təhlükəsizliyinə 
və gələcəyinə zəmin yaradan sənəd

Zamanın bizim xeyrimizə işlədiyinin 
göstəricisi olan bəzi faktları yada  salaq. 
Məsələn, Azərbaycan 2020-ci ilin 
 payızında otuz illik erməni işğalına son 
qoyaraq, öz ərazi bütövlüyünü bərpa etdi. 
Nəticədə, düşmən kapitulyasiya aktını 
 imzalamağa məcbur oldu. 2021-ci il iyunun 
15-də Şuşada Azərbaycan Respublika-
sının  Prezidenti İlham Əliyev və Türkiyə 
 Respublikasının Prezidenti Rəcəb Tayyib 
Ərdoğan arasında müttəfiqlik haqqında 
Şuşa Bəyannaməsi imzalandı. Bu sənəd 
nə zamansa dirçəlmək istəyən düşmənin 
bütün ümidlərini puç etdi. 2022-ci il fevralın 
22-də Moskvada Azərbaycan Respub-
likasının Prezidenti İlham Əliyev və 
 Rusiya Prezidenti Vladimir Putin  arasında 
“Azərbaycan Respublikası və Rusiya 
Federasiyası arasında qarşılıqlı müttəfiqlik 
fəaliyyəti haqqında” Bəyannamə imzalan-
dı və bu sənəd işğalçı Ermənistan üçün 
sarsıdıcı zərbə oldu.

Xatırladaq ki, Vətən müharibəsində 
əldə etdiyimiz zəfərdən sonra Cənubi 
Qafqazda formalaşan yeni regional 
nizamın, konfiqurasiyanın əsas oyunçu-
ları Azərbaycan, Türkiyə və Rusiyadır. 
Bu mənada, hər iki ölkə ilə müttəfiqlik 
bəyannamələrinin imzalanması bu yeni 
konfiqurasiyanı rəsmən təsbit edir.

Ekspertlərin fikrincə, öz dostlarını və 
müttəfiqlərini durmadan artıran Azərbaycan 
dövlətinin növbəti hədəfi Avropa İttifaqıdır. 
Məlum olduğu kimi, çoxşaxəli xarici siyasət 
gündəliyinə uyğun olaraq, ölkəmizin Av-
ropa İttifaqı ilə münasibətləri də yüksələn 
xətlə inkişaf edir. Bu ilin martında Bakıda 
Azərbaycan və Avropa İttifaqı arasında 
növbəti təhlükəsizlik dialoqu keçiriləcək. 
Azərbaycan bu ilin birinci yarısında Avropa 
İttifaqı ilə ikitərəfli saziş üzrə danışıqları 
bitirmək və sazişi imzalamaq niyyətindədir. 
Fikrimizcə, həmin sənəd xülyalarla 
yaşayan işğalçı, separatçı və terrorçu 
Ermənistan üçün daha ağır zərbə olacaq. 

Hələlik isə diqqəti Moskvada imzalan-
mış bəyannamənin bəzi istiqamətlərinə 

yönəldək. Fevralın 22-də Moskvada 
Azərbaycan Respublikasının Prezidenti 
İlham Əliyev və Rusiya  Federasiyasının 
Prezidenti Vladimir Putin mətbuata 
bəyanatlarla çıxış edərkən bu sənədin 
əsas mahiyyətindən geniş şəkildə söz 
açıblar. Azərbaycan Prezidenti deyib 
ki, biz bu bəyannamənin  hazırlanması 
üçün bir ildən artıq müddət ərzində 
çalışmışıq: “Ölkələrimiz arasında çox 
geniş müqavilə-hüquq bazası vardır, 245 
sənəd imzalanıb. Lakin onların arasında 
bu gün imzalanmış bəyannamə xüsusi 
əhəmiyyət kəsb edir. Bu bəyannamə bizim 
münasibətlərimizi müttəfiqlik səviyyəsinə 
çıxarır. Bu, həm böyük imtiyaz, həm də 
böyük məsuliyyətdir. Biz bu günə təkidlə, 
uzun müddət əməkdaşlıq potensialını 
artırmaqla, səmimiyyətə, mehriban qonşu-
luğa, praqmatizmə, qarşılıqlı maraqların 
nəzərə alınmasına əsaslanan münasibətlər 
 qurmaqla gəlib çatmışıq”. 

Dövlət başçısı xatırladıb ki, 
ölkələrimizin müvafiq ekspert qrupları 
tərəfindən 43 bənddən ibarət olan və 
praktiki olaraq fəaliyyətimizin bütün əsas 
sahələrini əhatə edən çox geniş sənəd ra-
zılaşdırılıb. Bəyannamənin birinci bəndində 
deyilir ki, tərəflər öz münasibətlərini 
müstəqilliyə, dövlət suverenliyinə, ərazi 
bütövlüyünə, sərhədlərin toxunulmazlığına 
qarşılıqlı hörmət və bir-birinin daxili işlərinə 
qarışmamaq əsasında quracaqlar. Bu 
münasibətlər zamanın sınağından çıxıb və 
dostluq hisslərinə, qarşılıqlı maraqlara və 
gələcəyə yönəlməyə əsaslanır. Ona görə 
ki, bu sənəd təkcə çoxillik birgə işə yekun 
vurmaqla kifayətlənməyib, həm də gələcək 
üçün böyük perspektivlər açır: “Biz qarşı-
lıqlı siyasi fəaliyyəti artıracaq, əvvəl olduğu 
kimi, yenə bir-birimizi beynəlxalq qurum-
larda dəstəkləyəcək, qarşılıqlı ticarətin 
həcmini artıracaq və gündəlikdəki bütün 
məsələləri həll edəcəyik”.

Rusiya Prezidenti Vladimir Putinin 
mətbuata verdiyi bəyanatda da mehriban 
qonşuluq və bərabərhüquqlu əməkdaşlıq 

məsələləri daha qabarıq şəkildə təqdim 
edilir. Onun fikrincə, bu bəyannamə 
dövlətlərarası münasibətlərimizin 
keyfiyyətcə yeni səviyyəyə keçidi ilə 
əlamətdardır: “Müttəfiqlik qarşılıq-
lı fəaliyyəti haqqında bəyannamənin 
Rusiya ilə Azərbaycan arasında rəsmi 
diplomatik əlaqələrin 30 illiyinin tamam 
olduğu ildə imzalanması çox rəmzi 
xarakter daşıyır. Ötən onilliklər ərzində 
Rusiya – Azərbaycan əməkdaşlığı 
nəzərəçarpacaq dərəcədə möhkəmlənib 
və genişlənib, siyasi, iqtisadi və huma-
nitar sahələrdə çoxsaylı konkret qarşı-
lıqlı faydalı layihələrlə zənginləşib. Biz, 
sözsüz ki, möhkəm dostluq, mehriban 
qonşuluq, qarşılıqlı hörmət və bir-birinin 
maraqlarının nəzərə alınması ənənələrinə 
əsaslanmaqla əsl sıx qarşılıqlı müttəfiqlik 
münasibətlərini bundan sonra da hərtərəfli 
inkişaf etdirmək əzmindəyik”.

Azərbaycan Prezidentinin mətbuat 
üçün verdiyi bəyanatda səsləndirilən 
məqamlardan biri Moskva – Bakı 
əməkdaşlığının mövcud səviyyəsi haqqın-
da olduqca aydın təsəvvür yaradır: “Bu gün 
biz 5 saatdan çox Vladimir Vladimiroviçlə 
birlikdə olduq. Vaxt hiss olunmadan keçdi. 
Beş saat intensiv ünsiyyət özlüyündə bizim 
əlaqələrimizin nə qədər sıx və səmimi 
olmasının göstəricisidir”. Dövlət başçımızın 
bəyanatında deyilir ki, biz işğaldan azad 
edilmiş ərazilərdə aparılan işlərdə Rusiya 
şirkətlərinin iştirakı ilə bağlı məsələləri də 
müzakirə etdik, bu işə böyük maraq var: 
“Bu günə qədər artıq Rusiya şirkətlərindən 
14 sifariş alınıb və biz həmin sifarişləri 
diqqətlə nəzərdən keçiririk. Hesab edirəm 
ki, bu sahə bizim əməkdaşlığımızın yeni 
sahəsidir. O, həm praktiki baxımdan 
faydalı olacaq, həm də bizim qarşılıqlı 
fəaliyyətimizin səviyyəsini artıracaq”.

Bu zaman xüsusilə qabardılmalı olan 
məqamlardan biri də odur ki, Azərbaycan 
təkcə Türkiyə Cümhuriyyəti və Rusiya 
Federasiyası ilə deyil, bütün qonşuları və 
region ölkələri ilə sıx əməkdaşlıq edir və 
hamı ilə qarşılıqlı inam və etimad mühitinin 
yaradılmasına nail olur. Ancaq o da faktdır 
ki, ölkəmiz türk dövlətləri ilə münasibətlərə 
böyük önəm verir. 2021-ci ildə adı Türk 
Dövlətləri Təşkilatına dəyişdirilmiş Türkdilli 
Dövlətlərin Əməkdaşlıq Şurasının  2009-cu 
ildə Naxçıvan sazişinə əsasən təsis 
edilməsi Azərbaycanın öz milli kimliyinə, 
kökünə verdiyi önəmin bariz nümunəsidir.

İlham Əliyevin apardığı xarici siyasətin 
nəticəsidir ki, ölkəmizin qonşu  Gürcüstan 
və İranla münasibətləri də yüksək 
səviyyədədir. Eləcə də, Avropanın  enerji 
təchizatında, enerji təhlükəsizliyinin 
təmin edilməsində Azərbaycanın çəkisi 
durmadan artır. Cənub Qaz Dəhlizi kimi 

nəhəng enerji layihəsinin təşəbbüskarı 
Azərbaycandır. Yəni müstəqil, öz milli 
maraqlarına əsaslanan çoxşaxəli siyasət 
Azərbaycanın beynəlxalq arenadakı 
rolunun və nüfuzunun yüksəlməsini, 
region ölkələri, dünyanın güc mərkəzləri 
ilə etibarlı və qarşılıqlı hörmətə əsaslanan 
münasibətlər qurmağa və onu inkişaf 
etdirməyə imkan verir.

Sonda xatırladaq ki, Azərbaycanın 
istənilən uğurundan dərhal sonra bəzi 
bədxahlarımızın qarayaxma kampaniya-
sının başlanması artıq xroniki xəstəliyə 
çevrilib. Moskva Bəyannaməsindən 
sonra da həmin xəstəliyin simptomları 
dərhal göründü. Bəzi şəxslərin, siyasi 
 qrupların bu müqavilənin mahiyyətini təhrif 
etməsi, onun Azərbaycanın müstəqilliyini 
məhdudlaşdıran, təhlükəsizliyinə xələl 
gətirən addım olması ilə bağlı iddiaları 
tam yanlışdır. Bu kimi iddialar sənədin 
mahiyyətini dərk etməmək və yaxud qərəzli 
şəkildə onun haqqında yanlış rəy formalaş-
dırmaq cəhdinin nəticəsidir. 

Prezident İlham Əliyevin dediyi kimi, 
Rusiya və Azərbaycan birgə səyləri ilə 
Qafqazda sülhün, Xəzər regionunda 
və Avrasiya məkanında əməkdaşlığın 
möhkəmləndirilməsi işinə bundan sonra da 
sanballı töhfələr verəcəklər.

İttifaq MİRZƏBƏYLİ,  
“Xalq qəzeti”

Rusiya Federasiyası və Azərbaycan 
Respublikası öz münasibətlərini 
müttəfiqlik qarşılıqlı fəaliyyəti, 
iki ölkənin müstəqilliyinə, dövlət 
suverenliyinə, ərazi bütövlüyünə və 
dövlət sərhədlərinin toxunulmazlığına 
qarşılıqlı hörmət, eləcə də bir-birinin 
daxili işlərinə qarışmamaq, hüquq 
bərabərliyi və qarşılıqlı fayda, 
mübahisələrin dinc yolla həlli və 
güc tətbiq etməmək və ya güclə 
hədələməmək prinsiplərinə sadiqlik 
əsasında qururlar. 

Azərbaycan Respublikası ilə 
Rusiya Federasiyası arasında 
müttəfiqlik qarşılıqlı fəaliyyəti 

haqqında Bəyannamədən
Moskva, 22 fevral 2022-ci il 

Neçə illərdir ki, biz “Zaman Azərbaycanın xeyrinə işləyir” tezisinin 
real həyatdakı təsdiqinə şahidlik edirik. Son üç ildə isə bu arqument daha 
qabarıq şəkildə özünü göstərir. Çünki dövlət başçımız Azərbaycanın 
milli maraqlarına uyğun çoxşaxəli müstəqil xarici siyasət yürüdür. 
 İlham Əliyevin xarici siyasətdəki istənilən addımında milli maraqlara, 
 qlobal həmrəyliyə və beynəlxalq əməkdaşlığa mühüm əhəmiyyət verilir. 
Azərbaycanın BMT-dən sonra ikinci ən böyük siyasi təsisat olan Qoşul-
mama Hərəkatına hazırkı sədrliyi dövründə irəli sürdüyü təşəbbüslər və 
atdığı praktiki addımlar da bunu təsdiq edir.

Moskva Bəyannaməsi Azərbaycanın 
milli maraqlarına tam uyğundur

Azərbaycanın region dövlətləri ilə münasibətləri mehriban qonşuluq prinsiplərinə 
əsaslanır, etibarlı tərəfdaş kimi hər zaman öz dəyişməz mövqeyini nümayiş 
etdirir. Dövlətimizin başçısı cənab İlham Əliyevin siyasi fəaliyyətinin əsas 

qayəsini regionda sülh və təhlükəsizliyin, sabitliyin təmin olunması təşkil edir. Təbii ki, 
bu, region dövlətləri tərəfindən yüksək qiymətləndirilir və onlar hər biri Azərbaycanla 
əməkdaşlığa xüsusi önəm verirlər. 

Rusiya ilə münasibətlərimiz son vaxtlar 
daha yüksək səviyyədədir. Bütün sahələrdə 
əməkdaşlığımız yüksələn xətt üzrə inkişaf edir. 
Bu münasibətlər hər iki dövlətin qarşılıqlı maraq-
ları çərçivəsində bütün sahələrdə özünü qabarıq 
göstərir və hər iki dövlətin milli mənafeyinə 
əsaslanır. İqtisadi-ticari əlaqələrimizə nəzər 
salsaq, görərik ki, bu sahədə ildən-ilə artım 
müşahidə olunur. Belə ki, hazırda əmtəə 
dövriyyəsinin həcmi 3 milyard dolları keçib. Bu, 
yüksək göstəricidir. Ölkəmizdə qeyri-neft sekto-
runun sürətli inkişafında da şimal qonşumuzla 
əlaqələr mühüm rol oynayır. Bu sahədə istehsal 
olunan mallar daha çox Rusiya bazarlarına ixrac 
olunur.

İndiyədək ölkələrimiz arasında hüquqi baza 
təşkil edən 245 sənəd imzalanıb.  Bunların 
arasında dostluq, əməkdaşlıq və qarşılıqlı 
təhlükəsizlik haqqında 1997-ci il tarixli müqavilə, 
dostluq və strateji tərəfdaşlıq haqqında 2008-ci 
il tarixli bəyannamə və hər iki ölkə prezidentinin 
2018-ci il tarixli birgə bəyanatı münasibətlərimizin 
strateji xarakterini müəyyənləşdirib. 

Prezident İlham Əliyevin Rusiyaya rəsmi 
səfəri çərçivəsində – fevralın 22-də  Moskvada 
imzalanan Azərbaycan Respublikası ilə 
 Rusiya Federasiyası arasında müttəfiqlik 
qarşılıqlı fəaliyyəti haqqında bəyannamə artıq 
münasibətlərimizi strateji səviyəyə qaldırıb. 
Bu da hər iki ölkənin milli maraqlarına tam 
cavab verir, xalqlarımız arasında mövcud olan 
dostluq bağlarını daha da möhkəmləndirəcək. 
Bəyannamə iki ölkənin siyasi, iqtisadi, müdafiə, 
mədəni, humanitar, təhsil, sosial sahələrdə, 
eləcə də səhiyyə, gənclər arasında əməkdaşlıq 
və idman sahəsində yaxınlaşmasında 
əhəmiyyətli rol oynayacaq. 

Müstəqillik, dövlətlərimizin suverenliyi, 
ərazi bütövlüyü və sərhədlərinin toxunulmaz-
lığı məsələsi bəyannamədə xüsusi olaraq 
vurğulanır və müttəfiqlik səviyyəsinə yüksələn 
münasibətlərimizin əsasını təşkil edir. Burada 
sülh və təhlükəsizlik məsələlərinə də xüsusi 
önəm verilir. Təbii ki, bu da dövlətimizin maraq-
ları ilə tam uzlaşır. Bəyannamədə Azərbaycan 
Prezidenti, Ermənistan baş naziri və Rusiya 
Prezidentinin 9-10 noyabr 2020-ci il tarixli, 11 
yanvar 2021-ci il tarixli və 26 noyabr 2021-ci il 
tarixli bəyanatlarının yer alması diqqətçəkən 
məqamlardandır. Bildirilir ki, həmin bəyanatların 
müddəalarının həyata keçirilməsi üzrə səylərə 
bundan sonra da hər cür dəstək veriləcək. 

Bütün bunlardan çıxış edərək, deyə bilərik 
ki, Ermənistan tərəfi imzaladığı bəyanatlarla 
üzərinə düşən öhdəlikləri mütləq yerinə 
yetirməlidir. Bu, regionda sabitliyin davamlı 
olması baxımdan xeyli əhəmiyyətlidir. Qeyd 
edək ki, Azərbaycanın regionun lider dövlətinə 
çevrilməsi, qalib dövlət olaraq yaratdığı yeni 
konfiqurasiya, regionda sülh və təhlükəsizlik 
naminə səyləri, görünür, bütün dövlətlər, 
o cümlədən, Rusiya tərəfindən də yüksək 
qiymətləndirilir və ölkəmizlə müttəfiqlik 
münasibətlərində maraqlıdır.

Moskva Bəyannaməsi Ermənistanın 
uydurduğu digər bir mifin məhv olmasına 
gətirib çıxardı. Onlar uzun illər iddia edirdilər 
ki, Rusiya Ermənistanın ən yaxın müttəfiqidir. 
Hətta işğal altında olan torpaqlarımızı 44 günlük 
Vətən müharibəsində azad edərkən ermənilər 
Rusiyanın onlar tərəfindən döyüşəcəyini zənn 
edirdilər. Amma dövlətimizin başçısı cənab 
İlham Əliyevin həyata keçirdiyi uğurlu siyasət 
Ermənistanın bu niyyətlərini puça çevirdi.

Ümumilikdə, bəyannamə iki ölkə  arasında 
mövcud olan münasibətlərin müttəfiqlik 
mərhələsinə keçməsinə şərait yaradır. Eyni 
zamanda, iqtisadi əlaqələrin inkişafına, qarşı-
lıqlı investisiya qoyluşunun artmasına, turizim 
əlaqələrinin genişlənməsinə, bununla da xalq-
larımızın rifahının daha da yaxşılaşmasına yeni 
imkanlar açacaq. 

Səttar MÖHBALIYEV, 
Azərbaycan Həmkarlar İttifaqları 

Konfederasiyasının sədri,  
Milli Məclisin deputatı 

Təsadüfi deyildir ki,  Moskvada 
mətbuata bəyanatla çıxış edən 
dövlət başçılarının özləri imzalanan 
bəyannamənin mühüm sənəd  olduğunu 
böyük məmnunluq hissi ilə qeyd etdilər. 
Prezident İlham Əliyev qeyd etdi ki, 
bəyannamə Azərbaycan–Rusiya 
münasibətlərini tamam yeni müttəfiqlik 
səviyyəsinə qaldırır. Sənəd, əlbəttə, 
postsovet məkanı ölkələri arasında 
Azərbaycan üçün böyük imtiyaz, eyni 
zamanda, məsuliyyət deməkdir. 

Təsadüfi deyil ki, indiyədək ölkəmiz 
Rusiya ilə əməkdaşlıq  potensialını 
ildən-ilə artırmaqla səmimiyyətə, 
mehriban qonşuluğa, praqmatizmə, 
qarşılıqlı maraqların nəzərə alınma-
sına əsaslanan münasibətlər qurub. 
Müttəfiqlik qarşılıqlı fəaliyyəti haqqında 
bəyannamə üzərində isə praktiki olaraq 
bir ildən də çox müddət ərzində iş apa-
rılıb. Bu müddətdə ölkələrimizin müvafiq 
ekspert qrupları tərəfindən qarşılıqlı 
fəaliyyətin bütün əsas sahələrini əhatə 
edən 43 bənddən ibarət çox geniş 
sənəd hazırlanıb.

Bəyannamənin birinci bəndində 
deyilir ki, tərəflər öz münasibətlərini 

müstəqilliyə, dövlət suverenliyinə, ərazi 
bütövlüyünə, sərhədlərin toxunulmazlı-
ğına qarşılıqlı hörmət və bir-birinin daxili 
işlərinə qarışmamaq əsasında quracaq-
lar. Bu bənd əslində Azərbaycan–Rusi-
ya münasibətlərinin geniş aspektlərini 
xarakterizə edir. Ona dəlalət edir 
ki, bizim qarşılıqlı münasibətlərimiz 
zamanların sınağından uğurla çıxıb və 
dostluq hisslərinə, qarşılıqlı maraqlara 
əsaslanır, gələcəyə yönəlib.

Eyni əhval-ruhiyyəni bəyannamənin 
digər bəndlərində də görmək 
 mümkündür. Məsələn, 4-cü bənddə 
bəyan edilir: “Rusiya Federasiyası 
və Azərbaycan Respublikası aktual 
beynəlxalq problemlər üzrə eyni və ya 

yaxın mövqelər tutmaqla, o cümlədən, 
ikitərəfli səviyyə də daxil olmaqla, 
konstruktiv əməkdaşlığı dərinləşdirirlər, 
eləcə də qarşılıqlı maraq kəsb edən 
məsələlər üzrə BMT, ATƏT, MDB, 
digər beynəlxalq təşkilat və  forumlar 
çərçivəsində qarşılıqlı fəaliyyət 
göstərirlər”.

Beşinci bənddə tərəflərin Qafqaz 
və Xəzər regionlarında sabitlik və 
təhlükəsizliyin təmin edilməsi məqsədilə 
xarici siyasət sahəsində qarşılıqlı 
fəaliyyət göstərdiyi qeyd edilir. 6-cı bənd 
üzərində xüsusilə dayanmağa dəyər: 
“Rusiya Federasiyası və Azərbaycan 
Respublikası tərəflərdən birinin fikrincə 
sülhə təhlükə yarada bilən, sülhü pozan 

və ya tərəflərdən birinin təhlükəsizlik 
maraqlarına təsir edən vəziyyət 
yarandığı, eləcə də bu cür vəziyyətin 
yaranması təhdidi olduğu təqdirdə onun 
nizamlanması məqsədilə təxirəsalınmaz 
məsləhətləşmələrin aparılmasına 
hazırlıqlarını ifadə edirlər”. 7-ci bənddə 
bu fikir davam və inkişaf etdirilir: 
“Rusiya Federasiyası və Azərbaycan 
Respublikası tərəflərdən birinin fikrincə 
iki dövlətin strateji tərəfdaşlığına və 
müttəfiqlik münasibətlərinə xələl gətirən 
hər hansı hərəkətlərdən çəkinirlər. 
Bu məqsədlə, onlar iki ölkənin xarici 
işlər nazirlikləri xətti ilə daimi fəaliyyət 
göstərən məsləhətləşmələr mexanizmi-
ni yaradırlar”.

Ümumiyyətlə, sənəd iki ölkə arasın-
da münasibətlərin gələcəyi üçün böyük 
perspektivlər açır. Faktiki olaraq, tərəflər 
qarşılıqlı siyasi fəaliyyəti artırmaq, 
əvvəllər olduğu kimi, yenə bir-birini 
beynəlxalq qurumlarda dəstəkləmək, 
qarşılıqlı ticarətin həcmini artırmaq 
və gündəlikdəki bütün məsələləri 
məsləhətləşmələr yolu ilə həll etmək 
barədə öhdəlik götürürlər.

Elə Rusiya Prezidenti Vladimir 
Putin də bunları nəzərə alaraq dedi 
ki, Azərbaycan Prezidenti ilə birgə 
imzaladıqları müttəfiqlik bəyannaməsi 
dövlətlərarası münasibətlərin 
keyfiyyətcə yeni səviyyəyə keçidi ilə 
əlamətdardır: “Bu strateji sənəd apar-
dığımız danışıqların mərkəzi elementi 
və əsas yekunudur... Biz, sözsüz ki, 
möhkəm dostluq, mehriban qonşuluq, 
qarşılıqlı hörmət və bir-birinin maraq-
larının nəzərə alınması ənənələrinə 
əsaslanmaqla əsl sıx qarşılıqlı 
müttəfiqlik münasibətlərini bundan 
sonra da hərtərəfli inkişaf etdirmək 
əzmindəyik”.

İqbal MƏMMƏDOV,  
Milli Məclisin deputatı

Azərbaycan Prezidenti İlham Əliyevin Rusiyaya bu 
günlərdə baş tutmuş səfəri çox məhsuldar və ölkəmiz 
üçün faydalı oldu. Əslində, Azərbaycan lideri Rusiyaya 

səfərləri zamanı həmişə ölkəmizin milli maraqları baxımından 
mühüm addımlar atıb, vacib siyasi nəticələr əldə edib, aktual 
ticari-iqtisadi məsələlərin həllinə nail olub. Ölkələrimiz 
arasında indiyədək çox geniş müqavilə-hüquqi baza yaradılıb, 
ən müxtəlif sahələri əhatə edən 245 sənəd imzalanıb. Bu 
dəfəki səfər çərçivəsində Moskvada Azərbaycan və Rusiya 
liderləri tərəfindən Azərbaycan Respublikası ilə Rusiya 
Federasiyası arasında müttəfiqlik qarşılıqlı fəaliyyəti haqqında 
bəyannamənin imzalanması xüsusi əhəmiyyət daşıyır.

Qarşılıqlı maraqları 
təmin edən sənəd 

Rusiya Azərbaycanın ərazi bütövlüyünün baza 
prinsiplərinin sarsılmazlığını bir daha təsdiq etdi

“Nasionalnaya oborona”  jurnalının 
baş redaktoru İqor Korotçenko bu 
fikirləri AZƏRTAC-a müsahibəsində 
söyləyib.

Ekspert deyib: “Beynəlxalq 
vəziyyətin təlatümlü olduğu bir vaxtda 

Azərbaycan Prezidenti İlham Əliyevin 
Moskvaya səfəri faktı göstərir ki, 
Azərbaycanın timsalında bizim strateji 
tərəfdaşımız, öz öhdəliklərinə cavab 
verən ölkə kimi etibarlı müttəfiqimiz 

var. Sözsüz ki, biz bu səfəri, ölkələrimiz 
arasında qarşılıqlı münasibətlərin 
perspektivlərini uzun onilliklər qabaqca-
dan müəyyən edən sənədlərin imzalan-
masını alqışlayırıq”.

İ.Korotçenko vurğulayıb ki, 
dövlətlərimizin liderləri bir daha 
mövqelərini açıqlayıblar. O deyib: 
“Rusiya Azərbaycanın ərazi bütövlüyü-
nün baza prinsiplərinin sarsılmazlığını, 
üçtərəfli Bəyanatın bütün maddələrinin, 
sonradan imzalanmış sənədlərin tezliklə 
icrasının vacibliyini bir daha təsdiq etdi. 
Hesab edirik ki, bu səfər dövlətlərimizin 
irəliyə doğru hərəkəti üçün əsas 
 olacaq”.

Azərbaycan Prezidenti İlham Əliyevin Moskvaya səfəri, onun Prezident 
Vladimir Putin ilə görüşləri və danışıqları, Moskva və Bakı arasında strateji 
əməkdaşlığın bundan sonrakı inkişafı barədə sənədlər kompleksinin 
imzalanması ölkələrimiz arasında ikitərəfli münasibətlərin gedişatını və 
inkişafını on illər qabaqcadan müəyyən edən olduqca mühüm hadisədir.

